
Abstrak
Tuntutan yang semakin meningkat untuk pembaharuan sekolah terus mencabar peranan pemimpin sekolah sebagai agen perubahan dalam proses perubahan sekolah. Gaya kepimpinan lestari muncul sebagai tren kepimpinan yang stabil dan membolehkan organisasi berkembang dengan baik terutamanya dalam mengurus perubahan. Berdasarkan kajian-kajian lepas bagi mengenalpasti sikap guru terhadap perubahan mencatatkan angka yang kurang membanggakan. Kajian ini bertujuan untuk mengenalpasti amalan kepimpinan lestari guru besar dan hubunganya dengan pengurusan perubahan di sekolah harian. Kajian ini menggunakan kaedah penyelidikan kuantitatif berbentuk tinjauan bagi melihat amalan kepimpinan lestari guru besar dan hubunganya dengan sikap guru terhadap perubahan dengan mengedarkan soal selidik. Seramai 120 orang guru dari 5 buah sekolah zon Bahau di pilih secara rawak sebagai responden bagi kajian ini. Amalan kepimpinan lestari guru besar dari sekolah yang di kaji berada pada tahap tinggi serta sikap guru terhadap perubahan berada pada tahap tinggi. Analisis korelasi bagi mengenalpasti hubungan antara pemboleh ubah mencatatkan hubungan yang signifikan. Kajian ini memberikan gambaran bahawa amalan kepimpinan lestari guru besar memberi kesan kepada sikap guru terhadap perubahan yang akhirnya menyumbang kepada kejayaan pelaksaan perubahan.

Kata Kunci : Kepimpinan, Kepimpinan Lestari, Pengurusan Perubahan, Sikap 		                           Terhadap Perubahan.

PENGENALAN

Pendidikan merupakan pemangkin utama yang membawa perubahan kepada masyarakat. Sehubungan dengan itu, reformasi dalam bidang pendidikan menjadi keutamaan kepada kebanyakkan negara (UNESCO 2019). Menurut Kotter (2007), kepimpinan adalah satu keperluan yang utama dalam proses perubahan untuk menggerakkan sub ordinat dalam mencipta idea-idea baharu, kreatif serta inovatif demi kecemerlangan organisasi. Terdapat kepercayaan yang meluas bahawa kecemerlangan sekolah bergantung kepada gaya kepimpinan pemimpin sekolah terutamanya dalam mengurus perubahan (Fullan 2007).  Sekolah sangat memerlukan pemimpin yang cemerlang bagi melancarkan pengurusan organisasi tersebut menjurus kepada matlamatnya. Hargreaves & Fink (2003) menyarankan kepimpinan lestari harus dijadikan sebagai komitmen dan keutamaan oleh pemimpin sekolah dalam melaksankan perubahan diperingkat sekolah.
Kajian-kajian lepas menunjukkan guru merupakan sumber utama dalam menentukan hasil perubahan (Aizat et al. 2018; Michael Fullan 2007; Kondakci et al. 2019). Ini adalah kerana guru merupakan barisan hadapan yang paling dekat dengan murid serta mengetahui keperluan murid dalam proses pembelajaran. Oleh yang demikian, mereka diharapkan dapat memainkan peranan penting dalam perubahan di peringkat sekolah. Guru sebagai agen perubahan harus dijadikan sebagai agenda utama perubahan pendidikan dalam meningkatkan pencapaian murid. Menurut Mei Kin et al. (2018), kesediaan melaksanakan perubahan berkait rapat dengan sikap terhadap perubahan. Sikap guru terhadap perubahan dianggap sebagai salah satu penentu dalam menerima ataupun menentang sesuatu perubahan. Pemimpin memainkan peranan penting dalam menpengaruhi sikap guru terhadap perubahan terutamanya dalam proses dan usaha melaksanakan perubahan. 
Pemimpin yang memiliki kecekapan dalam mengurus perubahan mampu mempengaruhi sikap guru terutamanya dalam melaksanakan tugasan yang menjurus kepada pelaksanaan perubahan (Kin et al. 2019). Sistem pendidikan negara yang mengalami perubahan yang intensif khususnya dalam hal merapatkan jurang pencapaian, peluang pendidikan yang sama rata serta penghasilan murid yang mampu berdaya saing di peringkat antarabangsa memerlukan kerjasama daripada semua pihak terutamanya agen perubahan di sekolah (KPM 2013). Reformasi yang direncanakan ini, membawa kerumitan yang luas dan mendalam kepada warga sekolah (Mei Kin et al. 2018). Sejajar dengan itu kepimpinan pemimpin sekolah dan sikap guru terhadap perubahan perlu diberi perhatian dalam usaha memenuhi aspirasi yang digariskan. Tambahan pula, kajian mengenai pengurusan perubahan di Malaysia, masih kurang diberi perhatian terutamanya dalam bidang pendidikan (Izani & Yahya 2014; Izham & Sani 2012; Jamelaa Bibi 2011). Oleh kerana perubahan pada akhirnya diperkenalkan oleh pemimpin sekolah dan dilaksanakan oleh guru, kajian terhadap hubungan antara kedua-dua pemboleh ubah tersebut mampu memberikan dapatan yang membantu pengurusan perubahan di peringkat sekolah.


LATAR BELAKANG KAJIAN
Sistem pendidikan negara telah mengorak ke langkah baharu sejak pengenalan dan pelaksanaan Pelan Pembangunan Pendidikan Malayisa (PPPM). Sebelas anjakan dan tiga fasa gelombang transformasi yang digariskan adalah suatu peralihan dan perubahan sistem pendidikan ke arah kecemerlangan untuk melahirkan anak muda yang berpotensi tinggi (KPM 2013). Dalam  melaksanakan transformasi yang sebesar ini, pemimpin mempunyai peranan utama bagi merealisasikan aspirasi pendidikan negara. Antara perubahan besar yang dihasratkan ialah pendekatan pembelajaran murid, pelapisan kepimpinan, penyebaran kuasa kepimpinan, ganjaran kepada guru dan pemimpin serta pengelolaan sumber secara efektif. Kepimpinan sekolah secara keseluruhanya menjadi perantara kepada sistem pendidikan hingga ke pengajaran di bilik darjah (OECD 2010). Dimana kepimpinan mampu meningkatkan pengajaran dan pembelajaran melalui penyediaan suasana dan iklim yang kondusif kepada murid. 
Pemimpin menjadi penghubung dan penyesuai kepada pembaharuan dalaman sekolah akibat daripada perubahan. Peningkatan kepada sekolah berkesan adalah melalui kepimpinan yang cemerlang. Hal ini ditegaskan oleh Heng Sze Phing (2018), pemimpin merupakan pemacu kepada kecemerlangan pencapaian sekolah. Sehubungan dengan itu setiap pemimpin sekolah mempunyai tingkah laku, strategi dan gaya kepimpinan tersendiri dalam mengurus sekolahnya. Rentetan itu, kepimpinan lestari guru besar bertujuan untuk mengurus sekolah dengan berkesan melalui pengutamaan kepada matlamat jangka panjang (Hargreaves & Fink 2003). Justeru  kepimpinan lestari merupakan gaya kepimpinan yang khusus bagi bidang pentadbiran yang memacu dunia pendidikan daripada mundur kepada prestasi yang baik (Shabita & Mansor 2016).

Perubahan intensif dalam bidang pendidikan melalui penyesuaian kandungan, kaedah dan etos pendidikan memerlukan suatu pendekatan yang baharu (Nurul Syazwani 2019). Keberkesanan sesuatu perubahan bergantung kepada amalan kepimpinan sesebuah sekolah (Kin et al. 2019). Keberkesanan adalah hasil yang akan diperoleh melalui pelaksanaan perubahan. Guru Besar yang merupakan peneraju sekolah perlu sedia melengkapkan diri dengan pengetahuan serta kemahiran dalam menghadapi cabaran pada dunia pendidikan bagi melahirkan pendidikan berkualiti dan sekolah cemerlang (Ramalingam et al. 2019).  Amalan kepimpinan guru besar dapat bentuk guru sebagai agen perubahan di sekolah (Salleho 2018) dan mempengaruhi tahap kesediaan guru dalam menerima arahan serta mengekalkan komitmen (Izzuan et al. 2020; Muaazam et al. 2017). Mengurus perubahan adalah suatu agenda yang utama dalam bidang pendidikan dimana kepimpinan perlu melaksanakanya secara terancang (Fullan 2003; Razzaq & Forde 2013). 
PERNYATAAN MASALAH
Kepimpinan pemimpin sekolah dan sikap guru terhadap perubahan perlu diberi perhatian dalam usaha memenuhi aspirasi yang digariskan. Sikap guru terhadap perubahan merupakan satu proses yang sukar dilaksanakan pada kebanyakan organisasi (M Fullan 2003). Hampir dua pertiga daripada perubahan menemui kegagalan di kebanyakan organisasi  (Bahtiar et al. 2020; Izani Ibrahim 2014; Sharina Abdullah 2013). Ini adalah disebabkan oleh ketidak cekapan dalam kepemimpinan khususnya dalam soal memimpin dan mengurus perubahan (Mei Kin et al. 2018; Tai et al. 2019). Keadaan ini bertambah kritikal apabila majoriti pemimpin sekolah kurang mengamalkan sikap terbuka kepada inisiatif perubahan sedangkan kompetensi pemimpin sekolah memberi implikasi yang positif kepada kecemerlangan dan pembangunan organisasi sekolah (Md. Yusof & Abdul Wahab 2019). 
Kompetensi pemimpin dalam mengurus perubahan sekolah masih berada pada tahap yang kurang membanggakan (Mei Kin et al. 2018; Tai et al. 2019). Berdasarkan kajian  Aizat & Hassan (2018) & Mei Kin et al. (2018) yang dijalankan bagi mengenalpasti sikap guru terhadap perubahan dengan melibatkan guru-guru yang dipilih secara rawak dari seluruh negara mendapati sikap guru terhadap perubahan pada tahap sederhana. Kajian ini mempunyai beberapa kepentingan yang boleh dijadikan sebagai panduan kepada pihak berkepentingan dalam usaha untuk meningkatkan amalan kepimpinan lestari dan sikap guru terhadap perubahan. Justeru, kajian mengenai pengurusan perubahan di Malaysia, masih kurang diberi perhatian terutamanya dalam bidang pendidikan (Aizat & Hassan 2018; Izani & Yahya 2014; Izham & Sani 2012; Jamelaa Bibi 2011). 
Oleh kerana perubahan pada akhirnya diperkenalkan oleh pemimpin sekolah dan dilaksanakan oleh guru, kajian terhadap ini mampu memberikan dapatan yang membantu pengurusan perubahan di peringkat sekolah. Kejayaan warga sekolah dalam mengurus perubahan dapat meningkatkan prestasi sekolah ke tahap yang lebih cemerlang seperti yang digariskan dalam Bidang Keberhasilan Utama Nasional (Pendidikan).Oleh yang demikian, kajian ini diharapkan akan memberi nilai tambah dalam usaha meningkatkan kecemerlangan kepimpinan.



TUJUAN KAJIAN DAN OBJEKTIF KAJIAN
Kajian ini adalah bertujuan bagi mengenal pasti tahap amalan kepimpinan lestari Guru Besar dan sikap guru terhadap perubahan di samping menguji hubungan yang wujud di antara kedua-dua pemboleh ubah tersebut. Kajian ini dilaksanakan bagi memenuhi objektif seperti berikut:

I. Mengenalpasti tahap amalan kepimpinan lestari guru besar menurut persepsi guru.

II. Mengenalpasti tahap sikap terhadap perubahan dalam kalangan guru sekolah rendah daerah Jempol.
III. Mengenalpasti hubungan antara amalan kepimpinan lestari dengan sikap guru terhadap perubahan.

KERANGKA KAJIAN
Kerangka konseptual kajian yang terdapat pada rajah 1 adalah salah rangka yang akan digunakan oleh pengkaji bagi menerangkan mengenai tajuk kajian yang akan dijalankan. Justeru, amalan kepimpinan lestari oleh Hargreaves dan Fink (2006) adalah pemboleh ubah bebas yang terdiri daripada lima konstruk iaitu (i) mengutamakan pembelajaran mendalam dan meluas, (ii) menyediakan pelapis kepimpinan, (iii) menyebarkan kuasa kepimpinan (iv) mengamalkan keadilan sosial dan (v) menggunakan sumber manusia dan bahan secara berkesan. Pengkaji memilih Model sikap terhadap perubahan kajian ini berdasarkan model yang diperkenalkan oleh Dunham et. al.(Pierce et al. 2011). 
Secara umumnya, sikap terhadap perubahan merupakan keadaan dalaman yang mempengaruhi pilihan peribadi atau kecenderungan tindak balas guru terhadap perubahan. Ini merujuk kepada keputusan evaluatif keseluruhan secara positif atau negatif terhadap inisiatif perubahan yang dilaksanakan oleh pemimpin sekolah. Sikap guru terhadap perubahan terdiri daripada kognitif guru terhadap perubahan, tindak balas afektif terhadap perubahan, dan kecenderungan tingkah laku terhadap perubahan. Kerangka konseptual kajian seperti yang di ilustrasikan dalam rajah 1.
Amalan Kepimpinan Lestari Guru Besar

· Mengutamakan pembelajaran mendalam dan meluas
· Menyediakan pelapis kepimpinan
· Menyebarkan kuasa kepimpinan
· Mengamalkan keadilan sosial
· Menggunakan sumber manusia dan bahan secara berkesan

Sikap Terhadap Perubahan
· Kognitif Terhadap Perubahan
· Afektif Terhadap Perubahan
· Tingkah laku Terhadap Perubahan







Rajah 1: Kerangka konseptual kajian diadaptasi daripada Model Kepimpinan Lestari oleh Hargreaves & Fink (2003) serta Model Sikap Terhadap Perubahan Dunham et al.(1989) dan (Pierce et al. 2011).


KAJIAN LITERATUR

Kepimpinan lestari adalah gaya kepimpinan moden yang diasaskan oleh sarjana pendidikan iaitu Hargreaves dan Fink di mana amat sesuai terutamanya dalam mengurus perubahan intensif dalam bidang pendidikan (Wals 2017). Kepimpinan lestari didefinisikan sebagai gaya kepimpinan sekolah dari segi amalan serta tingkah laku pemimpin sekolah dalam membudayakan kepimpinan dan tingkatkan kualiti sub ordinat di sesebuah sekolah (Nik Sasliza & Izham 2020). Berdasarkan kajian lepas, amalan kepimpinan lestari menjurus kepada perubahan yang efektif dalam usaha meningkatkan kecemerlangan sekolah serta penglibatan guru. 
Menurut Somprach et al. (2017), gaya kepimpinan pemimpin sekolah penting dalam menyokong penglibatan guru. Tambahan lagi, kepimpinan lestari merupakan salah satu amalan kepimpinan pilihan utama dalam kalangan pemimpin sekolah di negara Thailand. Kajian Dalati (2017) yang dijalankan di negara Syria terhadap warga pendidik mendapati terdapat hubungan yang signifikan diantara kepimpinan lestari dengan peningkatan kepercayaan subordinat dalam peningkatan kecemerlangan organisasi. Hasil kajian Supian (2014) mendapati, amalan kepimpinan lestari guru besar memberi kesan yang positif kepada prestasi kerja guru. Ini jelas menunjukkan kepimpinan lestari amat jelas mempengaruhi subordinat menuju ke arah kecemerlangan organisasi. 
Kotter (2007), menyifatkan elemen kepimpinan guru besar merupakan agen perubahan yang utama serta faktor penyumbang kejayaan pelaksanaan perubahan di organisaisi. Pelaksanaan perubahan di sekolah mempunyai hubungan yang signifikan dengan perkembangan sikap guru terhadap perubahan (Tai et al. 2019). Dunham et al. (1989) mendefinisikan sikap terhadap perubahan sebagai komitmen yang diberikan terhadap organisasi sekolah dan bersedia untuk memihak kepada organisasi dari segi kognitif, afektif dan tingkah laku jika berlaku sebarang perubahan dalam organisasi sekolah. Menurut Kin & Kareem (2017), sikap guru terhadap perubahan merupakan keadaan dalaman yang mempengaruhi guru untuk bertindak balas terhadap perubahan yang dilaksanakan. 
Perubahan ini adalah berdasarkan penilaian berbentuk positif ataupun negatif secara menyeluruh terhadap inisiatif yang dilaksanakan di peringkat sekolah. Guru merupakan sumber utama dalam menjayakan perubahan di peringkat sekolah (Michael Fullan 2010). Menurut Tang et al. (2014), sikap guru terhadap perubahan aspek penting dalam menentukan kejayaan ataupun kegagalan sesuatu perubahan di peringkat sekolah. Guru besar yang berperanan dalam memperkenalkan perubahan serta guru sebagai ajen yang melaksanakan perubahan menunjukkan hubungan antara pemboleh ubah kepimpinan dan sikap guru terhadap perubahan perlu dikaji bagi menjayakan perubahan. 
METHODOLOGI KAJIAN
Kajian ini menggunakan kaedah penyelidikan kuantitatif yang berbentuk tinjauan. Ia adalah bertujuan bagi melihat amalan kepimpinan lestari guru besar serta hubunganya dengan sikap guru terhadap perubahan. Penyelidikan kuantitatif merupakan analisis statistik dengan menggunakan data bernombor serta pengukuran objektif kajian bagi menerangkan masalah kajian bersama hubungan dan kesan. Kaedah persampelan bertujuan digunakan oleh penyelidik bagi kajian ini. Kaedah ini adalah sesuai dalam mendapatkan maklumat daripada kumpulan sasaran serta menjimatkan masa dan kos. Populasi kajian terdiri daripada 180 orang guru yang sedang bertugas di lima sekolah rendah Zon Bahau, Jempol, Negeri Sembilan. Seramai 123 orang guru telah di pilih secara rawak berdasarkan penentuan saiz sampel Krejcie & Morgan (1970) dan 120 orang guru berjaya menjawab soal selidik kajian.
Soal selidik bagi kajian ini diadaptasi daripada kajian Peng (2016) dan Kin & Kareem (2017). Instrumen kajian ini adalah berdasarkan teori kepimpinan lestari oleh Hargreaves & Fink (2003) dan model sikap terhadap perubahan Dunham et al. (1989). Borang sol selidik ini terbahagi kepada tiga bahagian iaitu bahagian A, B dan C. Bahagian A terdiri daripada item mengenai demografi bagi mendapatkan latar belakang guru besar responden. Bahagian B terdiri daripada 20 item bagi menilai amalan kepimpinan lestari guru besar. Seterusnya, bahagian C merangkumi 9 item bagi mengukur sikap guru terhadap perubahan. Bahagian B dan C dalam soal selidik ini dinilai berdasarkan skala Likert lima mata yang terdiri daripada 1 (Sangat Tidak Setuju), skala 2 (Tidak Setuju), skala 3 (Kurang Setuju), skala 4 (Setuju), dan skala 5 (Sangat Setuju). 
Data kajian dianalisis dengan menggunakan perisian Statistical Package for Social Sciences (SPSS) versi 22.0. Interpretasi skor min bagi persoalan kajian satu dan dua ditentukan berdasarkan Jadual 1 (Izani & Yahya 2014). Manakala persoalan kajian tiga (S3) iaitu melihat hubungan diantara kepimpinan lestari guru besar dan sikap guru terhadap perubahan ditentukan dengan merujuk kepada interprestasi pekali korelasi berdasarkan jadual 2 (Chua 2011). 
DAPATAN KAJIAN
[image: Table

Description automatically generated]Tahap amalan kepimpinan lestari yang diamalkan oleh guru besar sekolah rendah Zon Bahau di daerah Jempol mengikut persepsi guru.
Jadual 1 Nilai min dan sisihan piawai bagi Amalan Kepimpinan Lestari Guru Besar
Menurut dapatan kajian ini, tahap amalan kepimpinan lestari dalam kalangan guru besar menurut persepsi guru-guru pada tahap yang tinggi dengan catatan skor (min = 4.28, SP = 0.717). Dimensi mengutamakan pembelajaran mendalam dan meluas mencatatkan skor min yang sangat tinggi (min = 4.41, SP = 0.642) serta dimensi yang mendapat skor yang rendah adalah menyebarkan kuasa kepimpinan (min = 4.16, SP 0.843).

Description automatically generated]Tahap sikap terhadap perubahan dalam kalangan guru sekolah rendah Zon Bahau, Jempol.
Jadual 2 Nilai min dan sisihan piawai bagi sikap guru terhadap perubahan
Merujuk kepada jadual 3, secara keseluruhannya sikap guru terhadap perubahan berada pada tahap tinggi dengan skor (Min=3.98, SP=0.601). Berdasarkan jadual di atas nilai min yang paling tinggi ialah pada dimensi kognitif terhadap perubahan (M=4.20, SP=0.855). Manakala nilai min paling rendah ialah pada dimensi tingkah laku terhadap perubahan (M=3.79, SP=1.124).
	Correlations

	
	BC
	BB

	Sikap terhadap perubahan
	Pearson Correlation
	1
	.595**

	
	Sig. (2-tailed)
	
	.000

	
	N
	120
	120

	Amalan Kepimpinan Lestari
	Pearson Correlation
	.595**
	1

	
	Sig. (2-tailed)
	.000
	

	
	N
	120
	120

	**. Correlation is significant at the 0.01 level (2-tailed).


Hubungan antara amalan kepimpinan lestari guru besar dengan sikap terhadap perubahan 
Seterusnya, hasil dapatan kajian ini menunjukkan hubungan di antara amalan kepimpinan lestari guru besar dengan sikap terhadap perubahan. Secara keseluruhan amalan kepimpinan lestari guru besar mempunyai hubungan yang signifikan dengan sikap guru terhadap perubahan sepeti yang dipaparkan dalam Jadual 3 (r = 0.595, p < 0.01). 
PERBINCANGAN 
Kepimpinan Lestari
Amalan kepimpinan lestari guru besar sekolah yang di kaji berada pada tahap yang tinggi (min = 4.28, SP = 0.717).. Dimensi mengutamakan pembelajaran mendalam dan meluas mencatatkan min yang tertinggi. Peranan guru besar dalam memberi kepentingan kepada pembelajaran secara mendalam dalam usaha melahirkan murid yang cemerlang. Guru besar mempraktikan elemen kelestarian sebagai konsep yang kekal serta melakukan penambahbaikan untuk manfaat semua bagi masa hadapan (Hargreaves & Fink, 2003). Kejayaan pemimpin dalam mengurus perubahan seringkali dihubungkaitkan dengan kualiti kepimpinan sekolah. Tai et. al. (2019). 
Bagaimanapun dapatan kajian ini tidak selari dengan kajian Supian (2016) yang mendapati tahap amalan kepimpinan lestari pada tahap sederhana. Ini adalah disebabkan oleh kewujudan tahap kepimpinan lestari yang berbeza-beza (Nik Sasliza & Izham 2020).Keutamaan kepada pembelajaran secara mendalam dan meluas adlah untuk melahirkan murid yang cemerlang dari segi kurikulum dan kokurikulum. Oleh yang demikian, dapat di nyatakan guru besar di sekolah yang di kaji mencerap dan memantau pengajaran dan pembelajaran guru dan murid dengan kerap. Langkah ini juga telah memberi implikasi yang positif kepada guru dalam berusaha bagi memastikan pengajaran dirancang mengikut Huraian Sukatan Pelajaran (HSP). 
Sehubungan dengan itu, pencerapan oleh pentadbir sekolah dapat mengawal waktu pengajaran guru dalam memastikan tidak timbul isu  ketiadaan guru di dalam bilik darjah. Maka dapatan kajian ini menyokong kajian Robinson, Lloyd dan Rowe (2009) di mana pemantauan, pencerapan serta penyeliaan guru besar adalah penting dalam memastikan perjalanan pengajaran dan pembelajaran yang berkesan. Dapatan kajian ini selari dengan kajian Leithwood et al. (2008) bahawa penyeliaan, pencerapan dan pemantauan adalah unsur penting dalam memastikan kandungan serta kaedah pengajaran guru berdasarkan kurikulum yang di rancang. 
Sikap Guru terhadap Perubahan
Secara keseluruhannya, sikap guru terhadap perubahan mencatatkan  tahap yang tinggi. Ini berikutan daripada pengaruh budaya sekolah yang selesa kepada guru dengan keadaan semasa. Dari segi kognitif terhadap perubahan guru-guru mempunyai persepsi positif ke atas perubahan yang dilaksanakan. Afektif terhadap perubahan pula, guru-guru menyokong perubahan di peringkat sekolah. Tingkah laku guru terhadap perubahan mendapati guru sedia menerima segala perubahan tanpa sebarang bantahan. Pandangan guru turut disokong oleh kajian Vakola et al. (2014) yang berpendapat, pemimpin organisasi yang memberikan komitmen dan menunjukkan kesediaan yang tinggi dalam perasaan, pemikiran dan tingkah laku mudah untuk melakukan perubahan dalam organisasi. Dapatan ini di sokong oleh kajian Jamelaa Bibi (2011) di mana sikap guru terhadap perubahan adalah pada tahap tinggi. Sekolah perlu menerima perubahan serta membudayakannya supaya seiring dengan arus perubahan dalam bidang pendidikan di peringkat global (Hatch 2009). Dapatan kajian ini juga selari dengan kajian Kursunoglu & Tanriogen (2009) yang mendapati skor min yang tinggi pada sikap terhadap perubahan dari aspek kognitif terhadap perubahan, afektif terhadap perubahan dan tingkah laku terhadap perubahan. Namun, kajian Aizat & Hassan (2018), mendapati sikap guru terhadap perubahan pada tahap yang sederhana. Menurut Cherian & Yvette (2008), keadaan ini mungkin di sebabkan oleh gaya kepimpinan guru besar yang menyumbang kepada sikap guru yang berbeza-beza terhadap perubahan.
Hubungan Kepimpinan Lestari Guru Besar dengan Sikap terhadap perubahan.
Hasil kajian yang di jalankan menunjukkan wujud hubungan positif yang signifikan dengan amalan kepimpinan lestari guru besar dan sikap terhadap perubahan dengan catatan tinggi (r=0.881, p<0.01). Secara keseluruhanya, dapatan ini menunjukkan apabila amalan kepimpinan lestari guru besar di sekolah meningkat maka sikap guru terhadap perubahan pun akan meningkat. Justeru, pihak berkepentingan perlu memastikan gaya kepimpinan yang diamalkan oleh pemimpin sekolah harus relevan serta berdasarkan arus perubahan. Dapatan kajian ini selari dengan Jamelaa Bibi & Jainabee (2011), yang menyatakan gaya kepimpinan pemimpin sekolah bergantung kepada personaliti pemimpin. Tambahan lagi, terdapat hubungan yang signifikan dengan gaya kepimpinan pemimpin selah serta sikap guru terhadap perubahan (O’Sullivan 2006). Pemimpin sekolah perlu menggalakan sub ordinatnya berkerja sebagai satu pasukan dalam mencapai matlamat serta kecemerlangan sekolah.
IMPLIKASI DAN CADANGAN 
Kementerian Pendidikan melalui entiti terdekat dengan sekolah iaitu Jabatan Pendidikan Negeri (JPN) dan Pejabat Pendidikan Daerah (PPD) memacu pelaksanaan dasar yang lebih tekal dan berkesan di semua sekolah. Dapatan kajian ini membantu pihak JPN dan PPD merangka latihan dan program yang sistematik kepada pemimpin sekolah sebagai usaha mempercepatkan penambahbaikan prestasi sekolah. Model dan instrumen kepimpinan lestari daripada kajian ini boleh dijadikan sebagai panduan oleh Jurulatih Pakar Pembangunan Sekolah (SISC+) bagi membimbing guru besar terutamanya sekolah Band 5, 6, dan 7. Dicadangan untuk membuat kajian lanjutan dengan mengkaji amalan kepimpinan lestari dan sikap terhadap perubahan di daerah ataupun negeri-negeri lain di Malaysia menggunakan kelima-lima dimensi kepimpinan lestari dan tiga dimensi sikap terhadap perubahan yang di gunakan bagi kajian ini untuk melihat perbandingan dapatan adakah selari dengan kajian ini.
KESIMPULAN
Hasil kajian menunjukkan amalan kepimpinan lestari guru besar dari sekolah-sekolah yang di kaji adalah pada tahap tinggi. Secara keseluruhanya sikap yang positif terhadap perubahan dalam ketiga-tiga dimensi iaitu kognitif, afektif dan tingkah laku terhadap perubahan di tunjukkan oleh guru-guru dari sekolah yang dikaji. Sehubungan dengan itu, amalan kepimpinan lestari guru besar memberi kesan yang positif kepada sikap guru dalam melaksanakan serta menjayakan perubahan di peringkat sekolah dalam mencapai kecemerlangan.

